
ЎЗБЕКИСТОН  РЕСПУБЛИКАСИ  НОМИДАН
Ҳ   У   К   М

[bookmark: _GoBack]2022 йил октябрь ойининг 17 куни жиноят ишлари бўйича ++++++ туман суди, суд биносида, видео конференция алоқа орқали очиқ суд мажлисида;
Раислик қилувчи: +++++
Суд мажлиси баённомасини юритувчи судья ёрдамчиси +++++++, тарафлардан давлат айбловчиси Пскент туман прокурорининг ёрдамчиси С.Исаев, жабрланувчи Ж.Йўлдошев, М.Бобожонов, А.Илашов ва судланувчи Ю.Умаралиевнинг иштирокида,
Ўзбекистон Республикаси ЖК 168-моддасининг 1-қисми ва 
168-моддаси 3-қисмининг “а” бандида назарда тутилган жиноятни содир этганликда айбланган:
1974 йил 15 августда Тошкент вилоятида туғилган, миллати ўзбек, Ўзбекистон фуқароси, оилали, 3 нафар фарзанди бор, ошпаз, давлат мукофотлари олмаган, депутатликка сайланмаган, муқаддам жиноят ишлари бўйича Пскент туман судининг 2011 йил 7 июлдаги ҳукмига кўра, Ўзбекистон Республикаси ЖК 168-моддаси 
2-қисмининг “б” банди билан айбли деб топилиб, ойлик иш ҳақининг йигирма фоизини давлат даромади ҳисобига ушлаб қолган ҳолда 2 йил муддатга ахлоқ тузатиш ишлари жазоси тайинланган, Тошкент вилояти, ++++++ тумани, ++++++++++ кўчаси 36-уйда яшовчи, эҳтиёт чораси сифатида 2022 йил 9 сентябрь кунидан қамоқда сақланаётган, айблов хулосаси нусхасини 
2022 йил 21 сентябрь куни олган- ++++++++++++-сонли жиноят ишини кўриб чиқди.
Суд, судланувчи, жабрланувчи ва гувоҳларнинг кўрсатмасини тинглаб, тарафларнинг музокара нутқларини, судланувчининг ҳимоя ва охирги сўзларини тинглаб, жиноят иши материалларини ҳар томонлама, тўла ва холисона текшириб чиқиб, қуйидагиларни 

А  Н  И  Қ  Л  А  Д  И :

++++++++++ у ғаразгўйлик йўли билан бойлик орттиришни мақсад қилиб, алдаш ва ишончни суиистеъмол қилиш йўли билан ўзганинг мулкини қўлга киритиш мақсадида, 
2022 йил 10 март куни таниши, Тошкент вилояти Пискент тумани “Митан” МФЙ, Маликов кўчаси 19-уйда яшовчи Бобожонов Махмуд Шуҳрат ўғлининг ишончига кирган ҳолда М.Бобожоновнинг бир бош қорамолини сўйиб олишига ва гўштининг ҳар бир килограмми учун 72.000 сўмдан тўланиши керак бўлган жами 14.112.000 (ўн тўрт миллион бир юз ўн икки минг) сўм пулларни бир ой муддатда, кечиктирмасдан беришига ваъда берган ҳолда қорамолини сўйдириб, гўштини Пискент туман марказидаги қассобхонадан олиб кетишга эришиб, фирибгарлик йўли билан қўлга киритилган қорамол гўштининг тўловини ваъда қилинган муддатда М.Ш.Бобожоновга бермасдан, ўз эҳтиёжлари учун сарфлаб юборган.
Бундан ташқари, Ю.Умаралиев такроран, алдаш ва ишончни суиистеъмол қилиш йўли билан ўзганинг мол-мулкини қўлга киритиш мақсадида, 2022 йилнинг 25 март куни ўзига олдиндан таниш бўлмаган, Тошкент вилояти Пискент тумани “Убайд” МФЙ, Мустақиллик кўчаси 94-уйда яшовчи Илашев Азаматбек Завқий ўғлидан бир ой муддатда пулини бериш шарти билан 2022 йилнинг 11 февраль куни олган бир бош қорамолининг пулини бир ҳафта муддатда бериш орқали А.З.Илашевнинг ишончига кириб, бу ҳаракати билан кейинги сафар унинг ишончининг суиистеъмол қилиш йўли бошқа қорамолларини ҳам қўлга киритиш учун замин яратиб, Илашев Азаматбек Завқий ўғлининг қайта ишончига кирган ҳолда унинг яна бир бош қорамолини сўйдириб, гўштининг ҳар бир килограмми учун 73.000 сўмдан тўлаб олишига ва тўланиши лозим бўлган жами 15.000.000 (ўн беш миллион) сўм пулларни бир ой муддатда, 2022 йилнинг 25 апрель кунидан кечиктирмасдан беришига ваъда берган ҳолда қорамолини сўйдириб, гўштини Пискент туман марказидаги қассобхонадан олиб кетишга эришиб, фирибгарлик йўли билан қўлга киритилган қорамол гўштининг тўловини ваъда қилинган муддатда А.З.Илашевга бермасдан, ўз эҳтиёжлари учун сарфлаб юборган.
Бундан ташқари, Ю.Умаралиев такроран, алдаш ва ишончни суиистеъмол қилиш йўли билан ўзганинг мол-мулкини қўлга киритиш мақсадида, 2022 йилнинг 01 апрель куни таниши Бобожонов Махмуд Шуҳрат ўғлининг қайта ишончига кирган ҳолда М.Ш.Бобожонов томонидан сўйдириб, бир ой муддатда пулини тўлаш шарти билан халққа тарқатилаётган мол гўштидан 75 (етмиш беш) килограммини ҳар килограмми учун 75.000 сўмдан тўланиши керак бўлган жами 5.625.000 (беш миллион олти юз йигирма беш минг) сўмга олишига ва тўловини ҳамма қатори бир ой муддатда тўлашини ваъда берган ҳолда 75 кг миқдоридаги гўштни фирибгарлик йўли билан қўлга киритишга эришиб, қўлга киритилган гўштнинг тўловини ваъда қилинган муддатда М.Ш.Бобожоновга бермасдан, ўз эҳтиёжлари учун сарфлаб юборган.
Бундан ташқари, Ю.Умаралиев такроран, алдаш ва ишончни суиистеъмол қилиш йўли билан ўзганинг мол-мулкини қўлга киритиш мақсадида, 2022 йилнинг 09 апрель куни таниши Илашев Азаматбек Завқий ўғлининг қайта ишончига кирган ҳолда, бошқа танишидан бир бош буқа сотиб олаётганлигини, аммо сотиб олиш учун 200 кг гўштга пули етмай турганлигини, агарда ушбу гўштни ҳар килограмми учун 55.000 сўмдан ҳисоблаб, сотиб олиш учун унга 11 миллион сўм пул берса, А.З.Илашевга ушбу пулларга сотиб олган гўштнинг ҳар килограмми учун 70.000 сўмдан ҳисоблаб, жами 14.000.000 (ўн тўрт миллион) сўм қилиб кўпайтириб беришини ваъда берган ҳолда, А.З.Илашевнинг 10.000.000 (ўн миллион) сўм ҳамда 100 (бир юз) АҚШ доллари миқдоридаги пулларини фирибгарлик йўли билан қўлга киритишга эришиб, ушбу пулларни ваъда қилинганидек кўпайтириб бермасдан, ўз эҳтиёжлари учун сарфлаб юборган.
Бундан ташқари, Ю.Умаралиев, алдаш ва ишончни суиистеъмол қилиш йўли билан ўзганинг мол-мулкини қўлга киритиш мақсадида, 2022 йилнинг 13 апрель куни таниши Илашев Азаматбек Завқий ўғлининг қайта ишончига кирган ҳолда, бошқа танишидан икки бош буқа сотиб олаётганлигини, аммо сотиб олиш учун ушбу буқалардан бирига пули етмай турганлигини, агарда ушбу 230 килограммлик буқанинг гўштини ҳар килограмми учун 55.000 сўмдан ҳисоблаб, сотиб олиш учун унга 12,5 миллион сўм пул берса, А.З.Илашевга ушбу пулларга сотиб олган буқа гўштининг ҳар килограмми учун 73.000 сўмдан ҳисоблаб, пулини ўн кун муддатда, яъни 2022 йилнинг 23 апрель кунига кўпайтириб беришини ваъда берган ҳолда, А.З.Илашевнинг 12.500.000 (ўн икки миллион беш юз минг) сўм миқдоридаги пулларини фирибгарлик йўли билан қўлга киритишга эришиб, ушбу пулларни ваъда қилинганидек кўпайтириб бермасдан, ўз эҳтиёжлари учун сарфлаб юборган.
Бундан ташқари, Ю.Умаралиев такроран, алдаш ва ишончни суиистеъмол қилиш йўли билан ўзганинг мол-мулкини қўлга киритиш мақсадида, 2022 йил 15 апрель куни алдаш ва ишончни суиистеъмол қилиш йўли билан такроран ўзганинг мол-мулкини қўлга киритиш мақсадида, таниши, Тошкент вилояти Пискент тумани “Бирлик” МФЙ, Ёшлик кўчаси 60-уйда яшовчи туғилган Йўлдошев Жавохир Дилшод ўғлининг ишончига кирган ҳолда унинг бир бош қорамолини сўйиб олишига ва гўштининг ҳар бир килограмми учун 68.000 сўмдан тўланиши керак бўлган жами 14.416.000 (ўн тўрт миллион тўрт юз ўн олти минг) сўм пулларни бир ой муддатда беришига Ж.Д.Йўлдошевни ишонтирган ҳолда қорамолини сўйдириб, гўштини Пискент туман молбозори ёнидаги қассобхонадан олиб кетишга эришиб, қўлга киритилган гўштнинг тўловини ваъда қилинган муддатда Ж.Д.Йўлдошевга бермасдан, ўз эҳтиёжлари учун сарфлаб юборган.
Бундан ташқари, Ю.Умаралиев такроран, алдаш ва ишончни суиистеъмол қилиш йўли билан ўзганинг мол-мулкини қўлга киритиш мақсадида, 2022 йил 15 апрель куни таниши, Бобожонов Махмуд Шуҳрат ўғлининг қайта ишончига кирган ҳолда унинг бир бош қорамолини сўйиб олишига ва гўштининг ҳар бир килограмми учун 72.000 сўмдан тўланиши керак бўлган жами 15.336.000 (ўн беш миллион уч юз ўттиз олти минг) сўм пулларни бир ой муддатда беришига М.Ш.Бобожоновни ишонтирган ҳолда қорамолини сўйдириб, гўштини Пискент туман марказидаги қассобхонадан олиб кетишга эришиб, қўлга киритилган гўштнинг тўловини ваъда қилинган муддатда М.Ш.Бобожоновга бермасдан, ўз эҳтиёжлари учун сарфлаб юборган. 
Бундан ташқари, Ю.Умаралиев такроран, алдаш ва ишончни суиистеъмол қилиш йўли билан ўзганинг мол-мулкини қўлга киритиш мақсадида, 2022 йил 16 апрель куни таниши, Йўлдошев Жавохир Дилшод ўғлининг қайта ишончига кирган ҳолда унинг бир бош қорамолини сўйдириб олишига ва гўштининг ҳар бир килограмми учун 78.000 сўмдан тўланиши керак бўлган жами 18.330.000 (ўн саккиз миллион уч юз ўттиз минг) сўм пулларни икки ой муддатда беришини ваъда қилган ҳолда қорамолини сўйдириб, ушбу қорамол гўштини қассобхонадан олиб кетишга эришиб, қўлга киритилган гўштнинг тўловини ваъда қилинган муддатда Ж.Д.Йўлдошевга бермасдан, ўз эҳтиёжлари учун сарфлаб юборган.
Судланувчи ++++++++++ суд мажлисида, у айбга тўлиқ иқрорлигини билдириб, у М.Бобожонов 2021 йилнинг бошидан бери танишини, у уйида буқа боқиб етиштиришини, шу ўтган бир йил давомида Махмуддан бир неча бор боқилган буқа сўйиб олганлигини, пулини ҳар доим айтилган муддатларда вақтида бериб юрган эканлигини, 2022 йил 10 март куни Махмуднинг уйига бориб, ундан бир бош буқасини олишини, сўйдириб беришини сўраганлигини, шундан сўнг ушбу буқанинг ҳар килограмми учун 72 минг сўмдан тўлашини, аммо тўловини бир ой муддатда беришини айтганлигини, у сўйдириб беришининг сабаби буқани сотаётган одам сўйдириб беришини, олаётган одам гўштини олишини, Махмуд у айтган таклифларга рози бўлиб, Махмудга бир ойда тўлаш шарти билан буқасининг гўштини ҳар килограмми учун 72 минг сўмдан тўлашга берган унинг ваъдасини қабул қилганлигини ва бир бош буқасини берадиган бўлганлигини, шундан сўнг ўша куннинг ўзида Махмуд бир бош буқасини Бирлик маҳалласидаги кушхонага олиб бориб сўйдирганлигини, у бориб, гўштни тарозидан ўтказишда ҳам қатнашиб, гўштни ўша ерда Махмуддан қабул қилиб олганлигини, гўштнинг умумий оғирлиги 196 кг чиққанлигини, бунинг учун Махмудга бир ой муддатда 14.112.000 (ўн тўрт миллион бир юз ўн икки минг) сўм тўлашига ваъда бериб, гўштни ўз ихтиёрига олганлигини, шундан сўнг ушбу гўштни майдалаб, қадоқлаб, ўзи ижара асосида бошқарувчи “Учқанот” кафесида ишлатганлигини, шундан сўнг орадан келишилган муддат келганида Махмуднинг ушбу буқаси пулларини бўлиб-бўлиб тўлаганлигини, пулларнинг тахминан 4-5 миллион сўмини Махмуднинг онаси Маликова Гўзал опага берганлигини, ушбу пуллардан 2 миллион сўмдан ортиқроғини ваъда қилган муддатида бермасдан, ҳозирги кунга қадар тўламаганлигини, шундан сўнг, 2022 йил 01 апрель куни Махмуд унинг олдига келиб, маҳаллага буқа сўйиб, гўштини тарқатганлигини, шундан маълум миқдорда гўшт қолганлигини айтиб, ундан сотиб олиш-олмаслигини сўраганлигини, у Махмудга ушбу қолиб кетган гўштни ўзи олишини, тарозида тортиб олиб келаверишини, килгораммини 75 минг сўмдан беришини, аммо бунинг пулини ҳам бир ой муддатда тўлашини ваъда қилганлигини, Махмуднинг ўзи ҳам шуни таклиф қилганлигини, шундан сўнг Махмуд ушбу гўштни тарозидан ўтказиб, 75 кг килограмм гўштни ўзининг автомашинасида унга олиб келиб берганлигини, ушбу гўштни ҳам бир ой муддатда ишлатиб бўлганлигини, шундан сўнг 2022 йил 15 апрель куни М.Бобожоновга телефон қилиб, яна бир бош буқани сўйдириб беришини сўраб, ушбу буқанинг гўшти ҳар килограмми учун бир ой муддатда 72.000 сўмдан тўлашини айтиб, таклиф қилганлигини, Махмуд унинг пулларни аввалдан вақтида тўлаб юрганлигига ишониб, кейинги олган гўштларининг тўловини беришнинг муддати келмасидан унинг бу ваъдасига ҳам рози бўлганлигини, шундан сўнг ўша куннинг ўзида Махмуд яна бир бош буқасини ўша аввалги кушхонада сўйдирганлигини, тарозидан ўтказганларида ушбу буқа гўштининг умумий оғирлиги 213 кг.ни ташкил этганлигини, бунинг учун унга бир ой муддатда 15.336.000 (ўн беш миллион уч юз ўттиз олти) минг сўмни тўлиқ тўлашини ваъда қилганлигини, аммо ушбу буқа гўштининг ҳам, 75 кг гўштнинг тўловини ҳам ўз вақтида бермасдан, бугунги кунга қадар умуман тўлай олмаганлигини, бундан ташқари, Оҳангарон туманида яшовчи +++++++ исмли йигитни ҳам 2021 йил декабрь ойидан бери танишини, Азаматдан ҳам ўша вақтдан бери буқа сўйдириб олиб келишини, бунга ҳам аввалги олганларининг пулини вақтида тўлаб юргани сабабли, Азаматни ҳам ўзининг вақтида пулни тўлаши учун ишончини қозонганлигини, 2022 йилнинг 25 март куни Азаматга телефон қилиб, яна бир бош буқа сўйдириб беришини сўраганлигини, аммо ушбунинг пулини ҳам бир ой муддатда, яъни 25 апрель кунига беришини айтиб, гўштнинг ҳар килограмми учун 73.000 сўмдан тўлашини ваъда қилганлигини, Азамат унинг ушбу гапларига ишонган ҳолда, бир бош боқилган буқасини Пискент туман марказидаги ўша кушхонага, яъни Махмуднинг ҳам буқалари сўйилган кушхонага олиб келиб, сўйдириб берганлигини, Азамат билан ушбу буқанинг гўштини тарозидан ўтказганларида тахминан 205 кг атрофида чиққанлигини, шундан сўнг Азамат ўша ернинг ўзида гўштни тўлиғича унинг ихтиёрига топшириб, ўзи қайтиб кетганлигини, кетишидан олдин “ака, ишончли бўлиши учун шахсингизни тасдиқловчи паспортингизни менга бериб кетинг, пулни берганингизда оласиз” деганлигини, у Азаматга фуқаролик паспортини ишнинг ишончли бўлиши учун бериб ўз ихтиёрига кўра берганидан сўнг Азамат кетганлигини, шундан сўнг 2022 йилнинг 09 апрель куни у Азаматнинг уйига, унинг олдига Оҳангарон туманига борганлигини, Азаматга “мен бировлардан мол сўйдириб олаётган эдим, шунга 11.000.000 сўм етмай турган эди, ҳозирда шунга ушбу миқдорда пул бериб турсанг, мен сенга аввалги олган бука гўштининг пулини тўлайдиган вақтимга, яъни 2022 йилнинг 25 апрель кунига ўша буқанинг пулини ҳам бераман, бу 11 миллион сўм пулингни, фойдаси билан кўпайтириб, 14.000.000 (ўн тўрт миллион) сўм қилиб бераман” деб ваъда қилиб, тушунтирганлигини, унга пул бериши керак бўлган вақт ҳали келмаганлиги сабабли бу пулни ҳам беришига ишонганлигини ва ўша ернинг ўзида уйидан олиб чиқиб, 100 (бир юз) АҚШ доллари ва 10.000.000 (ўн миллион) сўм олиб чиқиб унга берганлигини, у ушбу пулларни олиб, Пискентга қайтганлигини ва нақд пулга сотиб олаётгани ўша қорамолнинг пулини тўлаб, сотиб олганлигини, шундан сўнг ушбу молни сўйдирмасдан, оёқлайин ўзига таниш бўлган, аммо исмини айта олмайдигани одамга сотиб юборганлигини, бироқ ўша молнинг пулини ўша одам унга бермаганлигини, аммо Азаматдан пул олаётганида, агарда “ушбу тўловни мол олиб, бошқа одамга сотсам, ўша одамдан пулимни олганимдан сўнггина сенга бераман” демаганлигини, “қандай бўлса ҳам 2022 йил 25 апрель кунига тўлайман” деб олганлигини, буни айтганида Азамат унга пул бермаслиги мумкинлигини, шунинг учун бу гапларни айтмаганлигини, шундан сўнг 2022 йил 13 апрель куни яна Азаматга телефон қилиб, олдинги сотиб олгани қорамолнинг шеригини ҳам сотиб олаётганлигини, аммо бунга ҳам 12.500.000 сўм пул етмай турганлигини айтиб, агарда унга шунча миқдорда пул берса, ўша молни олиб, сўнг сотганидан сўнг таннархидан ташқари қоладиган фойдасини тенг иккига бўлишишини, шу тариқа унга берадиган пулини кўпайтириб беришни Азаматга ваъда қилганлигини, Азамат рози бўлганидан сўнг Оҳангарон туманидаги Азаматнинг уйига борганлигини, Азамат рози бўлганидек у сўраган 12.500.000 (ўн икки миллион беш юз минг) сўм пулларни нақд ўзбек сўми кўринишида унга берганлигини, у ушбу пулларни олиб, ортга қайтганлигини ва ўша айтгани бир бош қорамолни сотиб олганлигини, сўнг ушбу қорамолни ҳам сотиб юборганлигини, орадан келишилган муддат келганида, 2022 йил 25 апрель кунига ушбу ваъда қилинган пулларни, яъни гўштини 25 март куни олган бир бош буқанинг ҳам, кўпайтириб бераман деб 09 апрель куни олган 10 миллион сўм ва 100 АҚШ долларини ҳам, 13 апрель куни олган 12.500.000 сўм пулларни ҳам Азаматга бера олмаганлигини, нақд пул олганининг пулига сотиб олинган молни сотгани одам пулини бера олмаган бўлса, Азаматдан аввал олгани буқанинг пулини ўзининг бошқа ҳаражатларига ишлатиб юборганлигини, ушбу ҳолатларнинг барчаси тўғрисида Азаматга пулларни ёки молни олаётганида тилхат ёзиб берганлигини, бундан ташқари, Йўлдошев Жавохирнинг дадасини таниганлигини, шу Жавохир бир бош моли борлигини, шуни сўйдириб беришини халққа овоза қилган эканлигини, у буни эшитиб, Жавохирнинг олдига 2022 йилнинг 15 апрель куни уйига борганлигини, унга овозасини эшитганини айтганлигини, Жавохир буқасини 68 минг сўмдан сўйдиришини айтганлигини, у Жавохирга ушбу буқасини унинг ўзи олишини, Жавохир айтганидан буқанинг ҳар килограмм гўшти учун 68.000 сўмдан тўлашини, бироқ пулини бир ой муддатда беришини айтиб ваъда қилганлигини, Жавохир унга ишониб, буқасини унга сўйдириб беришга рози бўлганлигини ва Пискент туман молбозорининг олдидаги кушхонада ушбу буқасини сўйдирганлигини, тарозидан бирга ўтказганларида буқа 212 кг гўшт қилганини ва бунинг учун 68 минг сўмдан ҳисоблаб, жами 14.416.000 (ўн тўрт миллион тўрт юз ўн олти минг) сўм пулни бир ой муддатда тўлашини айтганлигини, шундан сўнг Жавохир кушхонанинг ўзида гўштни унинг ихтиёрига ташлаб, ўзи кетганлигини, эртаси куни, яъни 2022 йилнинг 16 апрель куни келиб, Жавохирнинг ўзи ундан 5 кг гўшт олиб, шу гўштнинг пулидан айириб қўйишини айтиб кетганлигини, орадан 1-2 кун ўтиб, Жавохирга яна телефон қилиб, яна бир бош буқасини олишини, сўйдириб беришини айтганлигини, сўнг уйига борганлигини, Жавохир ушбу буқаси гўшти икки ой муддатда 78.000 сўмдан тўлашини айтганлигини, у Жавохирнинг бу таклифига рози бўлиб, ушбу келишилган муддатда пулини тўлашга ваъда берганлигини, шундан сўнг Жавохир бу буқасини ҳам молбозорнинг олдидаги кушхонада сўйдириб берганлигини, тарозидан ўтказганларида буқа 235 кг гўшт қилганлигини, у Жавохирга ҳисобланганда 18.330.000 (ўн саккиз миллион уч юз ўттиз минг) сўм беришини ваъда қилганлигини, аммо орадан тахминан 15 кун ўтганидан сўнг Жавохир унга кейинги олган буқанинг пулини биринчисининг муддатига 68.000 сўмдан ҳисоблаб бирга бераверишини, пул керак бўлиб қолганини айтганлигини, у рози бўлганини ва келишилган муддатда тўлашини ваъда қилганлигини, аммо ваъда қилган муддати келганидан сўнг Жавохирдан олган ҳар иккала буқанинг пулини ўз вақтида бермасдан, ҳозирги кунга қадар Жавохирга бўлиб-бўлиб ушбу тўловни тўлаб берганлигини, ишлари юришмай қарзга кириб қолганлигини, қилмишидан пушаймонлигини, жабрланувчиларга етказилган зарарларни яқин қвриндошлари томнидан тўлиқ қоплаб берганлигини инобатга олиб унга енгилроқ жазо тайинланишини сўради. 
Фуқаровий даъвогар +++++++++++++++ суд мажлисида, у буқа боқиб, семиртириб сотиш билан шуғулланиб келишини, ҳозирда шахсан ўзи ушбу фаолият билан бир йилдан бери шуғулланиб келишини, 2022 йилнинг 15 апрель куни марҳум отасининг дўсти Умаралиев Юнусали уйига келиб, ундан қорамол сотиб олмоқчилигини айтганлигини, Юнусалига боқувдаги икки бош буқаларини кўрсатганлигини, орасидан бирини танлаб, шуни сотиб олишини айтганлигини, шундан сўнг Юнусали унга ушбу буқасини қассобхонага олиб бориб сўйдириб, гўштини тарозидан ўтказиб, гўштнинг ҳар килорамми учун 68 минг сўмдан тўлашини маълум қилиб, фақат тўловини бир ой муддатда, кейинги ойнинг шу кунига тўлашини айтиб, уни ишонтирганлигини, у Юнусали дадасининг ўртоғи бўлганлиги учун Юнусалига ишонганлигини, шундан сўнг ўша куннинг ўзида Юнусали билан бирга унинг бир бош буқасини Пискент туман молбозорининг тепа томонидаги қассобхонага олиб бориб, ўша ерда қассобларга сўйдиришганлигини, буқа умумий ҳисобда 212 кг гўшт қилганлигини, шунда Юнусали у сўрамасада, ишончли бўлиши учун ўзининг паспорт нусхаси ортига ундан 212 кг оғирликдаги молни сўйиб сотиб олганлиги хусусида тилхат ёзиб берганлигини, бунга кўра, Юнусали унга 14.416.000 (ўн тўрт миллион тўрт юз ўн олти минг) сўм бериши керак бўлганлигини, шундан сўнг у гўштни Юнусалининг ихтиёрига қолдириб, ўзи уйга қайтганлигини, эртаси куни, яъни 2022 йилнинг 16 апрель куни Юнусали унинг уйига яна келиб, иккинчи буқани ҳам олмоқчи эканлигини айтганлигини, Юнусали унга бунисини пулини 2 ойда беришини, шу сабабли тўловини сал қимматроқ баҳолаб, 78 минг сўмдан олишини айтиб, уни бунисига ҳам ишонтирганлигини, Юнусали унинг дадасининг ўртоғи бўлганлиги сабабли яна қайта “бу буқа учун ҳам тилхат ёзиб беринг” дейишга уялганлигини, бироқ, ушбу буқани қасобхонага олиб кетилаётганида автомашинани, ҳайдовчини, буқа сўйилганидан сўнг тарозининг ҳолати ва Юнусалининг гўштни олдида турганлигини фотосуратга олиб қўйганлигини, фотосуратларни терговга қадар текширув даврида тақдим қилганлигини, Юнусалининг гапларига ишонганидан сўнг бу буқани ҳам яна ўша қассобхонага олиб борганлигини, у ерда буқани яна ўша қассоб сўйганлигини, қассобни танишини, аммо исми эсимда йўқлигини, бу буқа 235 кг гўшт қилганлигини, бунга кўра эса Юнусали унга 18.330.000 (ўн саккиз миллион уч юз ўттиз саккиз минг) сўм бериши керак бўлганлигини, бироқ иккинчи буқа хусусида ҳеч қандай тилхат ёздириб олмаганлигини, ҳар иккала буқасини олаётганида ўзи билан бир кишини олиб келганлигини, ўша кишини танишини, аммо исмини билмаслигини, унинг олдида эса ҳеч ким бўлмаган бўлса-да, молни ортишиб, қассобхонага олиб боришда ва сўйдираётганларида Анорбоев Темур исмли ўртоғини ёрдамга чақирганлигини, унинг Юнусалига ҳар иккала буқасини сотганидан хабари бор бўлганлигини, бундан ташқари қассобхонадаги қассоб ҳам бу гапларини тасдиқлашини, орадан ваъда қилинган ҳар иккала муддат ўтган бўлса-да, бироқ пулнинг ҳаммасини тўламаганлигини, Юнусали ҳар иккала буқани сўйдириб олаётганида 200 минг сўмдан жами 400 минг сўм берганлигини, бундан ташқари, ҳар иккала муддат ўтиб кетганидан сўнг анчадан кейин, яъни 2022 йил 01 июнь куни 7.900.000 сўм пул берганлигини, ҳозирги кунда эса умумий 32.746.000 (ўттиз икки миллион етти юз қирқ олти минг) сўмдан 8.300.000 сўмини бериб, қолган қисмини тўламасдан, уни алдаб қочиб келганлигини, хозирда унга нисбатан етказилган моддий зарар тўлиқ қопланганлигини, унга нисбатан енгилроқ жазо тайинланишини сўради.
Жабрланувчи ++++++++++++++ суд мажлисида, у тахминан 15 йилдан бери боқувда буқа боқиб, семиртириб сотиш билан шуғулланиб келишини, буқани ҳам бозордан ўзи сотиб олиб, боққандан сўнг ўзи сотишини, ўзига таниш бўлган Умаралиев Юнусали билан анчадан бери, тахминан 7-8 ойдан бери олди-берди қилиб юришини, Юнусали ундан мол олаётган вақтларида Пискент туман марказидаги “Уч қанот” номли кафеда ишлаганлигини, ҳар ҳолда ундан молни олаётганида шу кафега ишлатиш учун деб, сўйиб олганлигини, молни гўштининг тарозидан ўтган килограммига қараб ҳисоблашишларини, Юнусали ундан ҳар сафар битта-битта буқа олганлигини, тўловини бир ой ёки қирқ кун муддатда тўлаб беришини айтиб уни ишонтирганлигини, 2022 йил феврал ойи охирларига яқин вақтда Юнусали яна унинг уйига келиб ундан бир бош буқани сўйдириб олишини сўраганлигини, аввалдан ундан олиб, пулини бериб юрганлиги учун беришга қарор қилганлигини, Юнусали олдингиларидек пулини вақтида беришига уни ишонтирганлигини, у Юнусалининг берган ваъдасига ишонганлигини, шунинг учун унга бир бош буқасини беришга қарор қилганлигини, шундан сўнг ўша куннинг ўзида уйига тиркамали енгил автомашина жўнатганлигини, буқани ортиб, ўзи ҳам бирга Бирлик маҳалласидаги Ўктам аканинг кушхонасига борганлигини, Юнусали ҳам ўша ерга келиб турган буқани қассобга сўйдиришганлиги, 196 кг гўшт қилганлигини, ушбу буқанинг ҳар килограммига 72.000 сўмдан жами 14.112.000 сўм тўлашини ваъда қилганлигини, шундан сўнг у гўштларни кушхонада Юнусалининг ихтиёрида қолдириб ўзим кетганлигини, бироқ ваъда қилган муддатидан 10 кунча ўтказиб, сўрайвергани боис пулларнинг асосий қисмини тўлаганлигини, бироқ, умумий суммасидан 2.800.000 (икки миллион саккиз юз минг) сўм тўланмаган қолдиғини кейинги олган буқасининг пулига қўшиб беришини айтган ҳолда унинг ишончига кирганлигини, ўзи шундай ваъда берган эканлигини, шундан сўнг 2022 йил 01 апрель куни бошқа буқа сўйганлигини, гўштни маҳалла одамларига бир ой муддатга ҳар килограммига 75 минг сўмдан тарқатаётган бўлганлигини, орада Юнусали ҳам унга телефон қилиб, кўп миқдорда олишини, яъни 75 килограмм гўшт олишини, тўловини ҳамма қатори бир ойда тўлашини айтганлигини, шундан сўнг у Юнусалининг гапларига ишониб, у сўраган миқдорда 75 кг гўштни “Уч қанот” кафесига олиб келиб берганлигини, шунда Юнусали унга ушбу гўшт учун ҳам 5.625.000 (беш миллион олти юз йигирма беш минг) сўм тўлаши керак бўлганлигини, бироқ, ўзи ваъда қилганидек, бир ой муддатда пулини бермаганлигини, бунинг ҳали муддати келмасидан 2022 йил 15 апрель санасида эрталаб Юнусали яна унинг уйига келиб ундан яна бир бош буқани сўйиб олишини сўраганлигини, бироқ у Юнусалига бермаслигини айтганлигини, сабаби тўловни кечиктириб бераётган ҳолати кўпайганлигини, бундан ташқари, олдинги олганларининг пулини ҳам ҳали бермаганлигини, беришига ишончи комил бўлмай қолганлигини, бироқ, у ҳадеб сўрайвериб илтимос қилаверганлигини, Юнусали унга ушбу буқани сўйиб бериб юборса, ҳар килограммига 72.000 сўмдан тўлашини, тўловини бир ой муддатда кечиктирмаган ҳолда тўлаб беришини ваъда қилганлигини, у Юнусалининг гапларига ишонганлигини ва буқани сўйиб беришга рози бўлганлигини, тарозидан ўтган килограммга ҳисоблашадиган бўлишганлигини, молхонасида 5-6 та буқа боқилаётган бўлганлигини, Юнусали орасидан бирини ўзи танлаб олганлигини, шу вақтга қадар ҳам доим буқаларни ўзи танлаб олганлигини, шундан сўнг +++++ кетганини, ўша куннинг ўзида у автомашинага ++++++++ танлаган буқани ортиб, Бирлик маҳалласидаги Атҳам аканинг кушхонасига олиб борганини ва ўша ерда қассобга сўйдирганлигини, сўяётганида кўриб турсин деб, доимгидек Юнусалини ҳам чақириб қўйганлигини, сўйиб бўлинганидан сўнг тарозидан ўтказганларида буқанинг гўшти 213 кг тош босганлигини, шунда ҳисоблашишганлигини ва Юнусали унга ушбу буқа гўшти учун жами 15.336.000 (ўн беш миллион уч юз ўттиз олти минг) сўм пулни бир ой муддатда тўлайдиган бўлганлигини, шундан сўнг гўштни ўша ерда қолдириб, ҳар иккаласи у ердан кетишганлигини, гўштни Юнусалининг ўзи олиб кетадиган бўлганлигини, орадан икки кун ўтиб, қассоб Ахёрга ўзининг бошқа иши бўйича телефон қилиб, гап орасида сўйдирган гўшти нима бўлганлигини сўраганида, Ахёр унга гўштни Юнусали эмас бошқалар олиб кетганини, уларга Юнусали ҳар килограмми учун 55 минг сўмдан ўтказиб юборганлигини айтганлигини, шунда ҳаммасини ҳисоблаганда Юнусали жами 23.761.000 (йигирма уч миллион етти юз олтмиш бир минг) сўм бериши керак бўлганлигини, аммо Юнусали ўзи ваъда берган муддатдан кейин ҳам анча вақт ўтиб кетган бўлса-да, тўламасдан келганлигини, ҳозирда унга етказилган моддий зарар тўлиқ қопланганлигини, судланувчига нисбатан енгилроқ жазо тайинланишини сўради. 
Жабрланувчи ++++++++++ суд мажлисида, у 2022 йил 11 февраль куни ҳар доимгидек уйида бир бош буқани семиртириб сотиш учун тайёрлаб қўйганлигини, ушбу буқасини сотиш мақсадида Телеграмм ижтимоий тармоғи орқали “Пискент От-мол-қўй бозори” номли гуруҳга “буқа сотилади” деб эълон берганлигини, шундан кейин орадан 1-2 соат ўтганидан кейин Ю.Умаралиев исмли одам унинг профилига “буқани сотиб оламан” деб хабар қолдирганлигини, у ушбу одамга “сотиб олсангиз, келиб кўринг, агарда тўғри келса савдолашамиз” деганлигини, шундан кейин 2022 йил 12 февраль куни Ю.Умаралиев ўғли билан унинг уйига буқани кўриш учун келганлигини, Юнусали уйга келиб буқани кўрганидан кейин “буқа ёқди, уни гўштини хисоблаб 68.000 сўмдан оламан фақат пулини бир ой муддатда қайтариб бераман” деганлигини, у бунга рози бўлганлигини, шу тариқа Юнусали билан унинг уйидаги буқани олиб, “+++++++++ туманида” жойлашган Ю.Умаралиев танишларининг кушхонасига олиб боришганлигини, у ерда буқани сўйишганини ва буқани гўшти 200 кг чиққанини, ҳисоблаганларида гўштнинг пули 13.600.000 сўм бўлганлигини, Ю.Умаралиев келишганларидек, гўштнинг пулини бир ой муддатда бериш шарти билан ўз қўли билан тилхат ёзиб бериб, гўштни тўлиғича ўзи билан олиб кетганлигини, у ҳам уйга қайтиб келганлигини, орадан бир хафта ўтганидан кейин Ю.Умаралиев ушбу буқани гўштини 13.600.000 сўм миқдоридаги пулларини уйига олиб келиб берганлигини, шундан кейин у Юнусалига ишонганлигини, 2022 йил 25 март куни уйда иккинчи буқа ҳам семириб, сўйдиришга тайёр бўлиб қолганлигини, Ю.Умаралиев ушбу буқани ҳам кўриб кетганлигини, ўшанда Юнусали унга “бу буқангизни ҳам ўзим сотиб оламан, шунақа қилиб, пулларини олиб келиб бериб, кейингисини олиб кетиб тураман” деганда у Юнусалини ушбу шартига рози бўлганлигини, сабаби Юнусали унга пулини биттада олиб келиб берган ҳамда яхши нархда баҳолаб буқаларни олиб кетаётганлигини, шу сабабли у Ю.Умаралиевга иккинчи буқани хам семириб, сўйишга тайёр бўлиб қолганини айтганлигини, Ю.Умаралиев яна уйга келиб, ушбу буқани ҳам унга гўштини ҳар бир килограммини 73.000 сўмдан баҳолаб сотганлигини, шунда Ю.Умаралиев ушбу буқани ҳам келиб, Пискентдаги аввалги танишининг кушхонасига олиб борганини ва ўша ерда ушбу буқани ҳам сўйдирганини, шу ерда гўштини тортган вақтда 205 кг чиққанини ва гўштни пули 15.000.000 сўм бўлганини, Ю.Умаралиев ҳам ушбу гўштни пулини бир ойда, яъни 25.04.2022 йилда олиб келиб бериш шарти билан тилхат ёзиб бериб, олиб кетганлигини, у ҳам уйига қайтиб келганини, у Юнусалидан пулни олиш учун бир ой кутганлигини, 2022 йил 09 апрель куни Ю.Умаралиев унинг уйига келганлигини ва Юнусали унга “яна битта буқа олган эдим, гўшти 297 кг бўлди, ўшани 97 кг га пулим етмаяпти, қолганига пул етмай қолди, сен менга ўша 200 кг гўштга 55.000 сўмдан пул бергин, мен сенга 73.000 сўмдан ҳисоблаб пулингни кўпайтириб қайтариб бераман” деб айтиб, 18.000 сўм ошиғи билан сотиб олаётганини маълум қилганлигини, у бу ерда яҳши даромад қолаётганлиги сабабли, Юнусалининг таклифига рози бўлганлигини ва шу куни 200 кг гўштга ҳар бир килограммини 55.000 сўмдан ҳисоблаб, 11.000.000 сўм миқдоридаги пулларни Юнусалига бериб юборганлигини, у пулларни тўлиғича олиб кетганлигини, шундан кейин 2022 йил 23 апрель куни Ю.Умаралиев яна унинг уйига келиб, унга “2 бош буқа сотиб олдим, ўша буқани биттасига пулим етмаяпти, иккинчисини ҳам савдо қилиб олиб қўйдим, ўша иккинчи буқага сен 12.500.000 сўм пул тикиб тургин, уни ҳам сўйиб сотиб, ҳамма пулларингни битта қилиб олиб келиб бераман” деганлигини, у Юнусалининг гапларига ишонганлигини ва Юнусалига айтган буқаси учун 12.500.000 сўм миқдоридаги нақд пулларни олиб чиқиб берганлигини, Ю.Умаралиев ушбу пулларни олган ҳолати бўйича тилхат ёзиб берганлигини, шу билан Ю.Умаралиев бир бош буқани 15.000.000 сўм, 200 кг миқдоридаги гўштни деб олган 11.000.000 сўм ва бир бош буқа учун олган 12.500.000 сўм миқдоридаги пулларни 2022 йил 25 апрель куни қайтариш муддати келганидан кейин ҳам қайтариб бермаганлигини, шу билан у Юнусалини уйига бир неча маротаба пулларни сўраб борганида, Юнусали унга “Лабо” русумли машина сотиб олганини, ўша машиналарини сотганидан кейин пулларини бир хафтада олиб бориб беришини айтганини, у Юнусалининг гапларига ишонганлигини ва Юнусалини бир хафта кутганлигини, лекин у пулларни олиб келмаганлигини, у яна Юнусалининг уйига борганлигини, у уйида йўқ бўлиб, қочиб юришни бошлаганлигини, у Юнусали билан телеграмм орқали гаплашиб турганида, Юнусали унга банкдан кредит олаётганини, ўша кредити чиқиши билан унинг пулларини қайтариб беришини маълум қилиб, ўзини қийналган шахс сифатида кўрсатиб, илтимос қилиб яна бир ой муҳлат сўраганлигини, у Юнусалига бир ой муҳлат берганлигини, шу билан ++++++ умуман йўқ бўлганини, телефони ҳам ўчирилганлигини, +++++++нинг уйига борганида, оиласидагилар ++++++++нинг қаерга кетганлигини билмаслигини, ундан ташқари яна кўпчилик пул сўраб келаётганини маълум қилишганлигини, у ++++++++ни бундан қочиб юрганидан шубҳаланиб, ++++++нинг устидан ИИБга ариза билан мурожаат қилганлигини, ҳозирда унга етказилга моддий зарар тўлиқ қопланганлигини, судланувчига нисбатан енгилроқ жазо тайинланишини сўарди.
Судланувчи +++++++++нинг содир этган жиноятдаги айби жабрланувчи ва гувоҳларнинг кўрсатмаларидан ташқари: жабрланувчи М.Бобожонов томонидан тақдим қилинган телеграмм ижтимоий тармоғидан скриншот қилинган маълумотлар, СD дискдаги аудио ёзувлар олиш баённомаси билан (и.в. 11-36), СD дискдаги аудио ёзувларни эшитиш ва стенограммаси билан (и.в. 37-38), жабрланувчи Ж.Йўлдошев томонидан тақдим қилинган Ю.Умаралиевнинг тилати ва фото суратлари билан (и.в. 44-48), жабрланувчи Ж.Йўлдошев томонидан тақдим этилган СD дискдаги маълумотларни кўздан кечириш баённомаси билан (и.в. 49-63), шахсни фото суратидан таниб олиш баённомаси билан (и.в. 76-78, 94-96), жабрланувчи А.Илашовдан далилий ашё сифатида судланувчи Ю.Умаралиевга тегишли бўлган фуқаролик паспорти, хайдовчилик гувохномаси, турар жой ва ер мулк кадастр хужжатини олиш баённомаси билан (и.в. 214), юзлаштириш баённомалари билан (и.в. 243-248) шунингдек мазкур жиноят ишида тўплаган бошқа объектив далиллар билан ҳам тўлиқ тасдиқланади.
Суд, судланувчи Ю.Умаралиевнинг жиноий ҳаракатларини юридик квалификациясини муҳокама қилиб, дастлабки тергов органи томонидан фирибгарлик, яъни алдаш ёки ишончни суистеъмол қилиш йўли билан ўзганинг мулкини талон-торож қилиш ҳамда қасддан такроран фирибгарлик, яъни алдаш ва ишончни суиистеъмол қилиш йўли билан ўзганинг мулкини талон-торож қилганликда ифодаланган жиноий ҳаракатлари Ўзбекистон Республикаси ЖК 168-моддасининг 
1-қисми ва 168-моддаси 3-қисмининг “а” банди билан тўғри квалификация қилинган деб ҳисоблайди.
Ўзбекистон Республикаси Олий суди Пленумининг 2006 йил 
3 февралдаги 1-сонли “Судлар томонидан жиноят учун жазо тайинлаш амалиёти тўғрисида”ги Қарорининг 1-бандида “судларнинг эътибори жиноят учун жазо тайинлашда қонунийлик, инсонпарварлик, одиллик ва жавобгарликнинг муқаррарлиги принципларига қатъий амал қилишга қаратишлари лозим”лиги ҳақида тушунтириш берилган.  
Шу билан бирга, Ўзбекистон Республикаси Олий суди Пленумининг 2014 йил 23 майдаги 7-сонли “Суд ҳукми тўғрисида”ги Қарорининг 28-бандида “Судларнинг эътибори, ҳукм чиқаришда уларнинг жазо тайинлашнинг умумий асослари тўғрисидаги қонун талабларига оғишмай риоя қилиш шартлиги, жиноят қонунининг асосий тамойилларидан бири инсонпарварлик тамойили эканлиги ва унинг мазмунига кўра жиноят содир этган шахсга нисбатан у аҳлоқан тузалиши ва янги жиноят содир этишининг олдини олиш учун зарур ҳамда етарли бўладиган жазо ёки бошқа ҳуқуқий таъсир чораси қўлланилиши кераклигига қаратилиши лозим”лиги ҳақида тушунтириш берилган.
Шунингдек Ўзбекистон Республикаси ЖК 168-моддасининг 5-қисмида “Етказилган моддий зарарнинг ўрни қорежаган тақдирда озодликни чеклаш ва озодликдан маҳрум қилиш тариқасидаги жазо қўлланилмайди” деб кўрсатилган.
Суд, судланувчи Ю.Умаралиевга нисбатан жазо тури ва меъёрини тайинлашда содир этган жиноятининг хусусияти ва ижтимоий хавфлилик даражасини, унинг айбига тўлиқ иқрорлигини эътиборга олиш билан бирга, жазони енгиллантирувчи ҳолатларга унинг ёшини, оилавий ва мулкий шароитини, қилмишидан пушаймонда эканлигини, муқаддам судланмаганлигини, жабрланувчига етказилган моддий зарарлар тўлиқ қопланганлигини ва бу ҳақида судга ариза тақдим қилганлигини, жазони оғирлаштирувчи ҳолат сифатида қасддан такроран жиноят содир этганлигини инобатга олиб, Ўзбекистон Республикаси ЖК 33-моддасига риоя қилиб, унга у айбли деб топилаётган модда санкциясида назарда тутилган ахлоқ тузатиш ишлари жазоси тайинлаб, ЖК 62-моддаси тартибида унинг қамоқда сақланган ҳар бир кунини ахлоқ тузатиш ишлари жазосининг уч кунига тенглаштириб, тайинланган ахлоқ тузатиш ишлари жазосидан чегириб ташланиб, узил-кесил ахлоқ тузатиш ишлари жазоси тайинлашликни лозим деб топади.
Шу билан бирга суд судланувчи Ю.Умаралиевнинг хеч қаерда ишламаслигини ва ушбу жиноятни хизмат мавкеи билан бевосита боғлиқ ҳолда содир этмаганлигини инобатга олиб, унга нисбатан муайян ҳуқуқдан маҳрум қилиш жазосини қўлламасликни лозим деб топади. 
	Шу билан бирга суд судланувчи Ю.Умаралиевнинг жиноий ҳаракатлари натижасида етказилган моддий зарар юзасида жабрланувчи Ж.Йўлдошев, М.Бобожонов ва А.Илашовларнинг зарар тўлиқ қопланганлиги ҳақидаги аризаларини инобатга олишни лозим топади.
Суд манфаатдор тарафларга келгусида жиноят натижасида уларга етказилган маънавий зарарлар ундириш юзасидан судланувчининг яшаш манзили бўйича судга ёхуд тегишли тартибда бошқа фуқаролик ишлари бўйича судларига мурожаат қилиш ҳуқуқи сақланиб қолинганлиги тушунтиришни лозим топади.
Юқоридагиларга асосан ҳамда Ўзбекистон Республикаси ЖПК
454-457, 460, 463, 465-468, 471-473-моддаларига мувофиқ, суд 

Ҳ  У  К  М    Қ  И  Л  Д  И:

+++++++++++++++ Ўзбекистон Республикаси Жиноят Кодекси 168-моддаси 
3-қисмининг “а” бандида назарда тутилган жиноятни содир этган айбли деб топилсин ва унга шу модда билан ойлик иш ҳақининг 20 фоизини давлат даромади ҳисобига ушлаб қолган ҳолда 3 (уч) йил муддатга ахлоқ тузатиш ишлари жазоси тайинлансин.
Ўзбекистон Республикаси ЖК 62-моддаси тартибида Ю.Умаралиевнинг 2022 йил 9 сентябрдан 2022 йил 17 октябрга қадарли 38 (ўттиз саккиз) кун қамоқда сақланган ҳар бир кунини ахлоқ тузатиш ишлари жазосининг уч кунига тенглаштириб, тайинланган ахлоқ тузатиш ишлари жазосидан чегириб ташланиб, узил-кесил ўташлик учун ойлик иш ҳақининг 20 фоизини давлат даромади ҳисобига ушлаб қолган ҳолда 2 (икки) йил 8 (саккиз) ой 6 (олти) кун ахлоқ тузатиш ишлари жазоси қолдирилсин.
Тайинланган аҳлоқ тузатиш ишлари жазоси ИИО Пробация гуруҳи белгилаб берган жойларда ўтаттирилсин. 
Жазони ўташ муддати ҳукм амалда ижрога қаратилган, яъни маҳкумнинг иш ҳақидан давлат даромади ҳисобига ушлаб қолинган кундан бошлаб ҳисоблансин. 
Жазони ижро этиш ва ижросини назорат қилиш у доимий рўйхатдан ўтган туман ИИО Пробация гуруҳи зиммасига юклатилсин. 
Судланувчи Ю.Умаралиевга нисбатан қўлланилган қамоқ эҳтиёт чораси бекор қилиб, дарҳол 1-сонли тергов ҳибсхонасидан қамоқдан озод қилинсин.
Жабрланувчи Ж.Йўлдошев, М.Бобожонов, А.Илашовларнинг етказилган моддий зарар тўлиқ қопланганлиги ҳақидаги аризаларини инобатга олинсин.
Манфаатдор тарафларга келгусида жиноят натижасида уларга етказилган маънавий зарар ундириш юзасидан судланувчининг яшаш манзили бўйича судга ёхуд тегишли тартибда бошқа фуқаролик ишлари бўйича судларга мурожаат қилиш ҳуқуқи сақланиб қолинганлиги тушунтирилсин. 
Ҳукмдан норози тарафлар йигирма сутка муддат ичида, судланувчи эса ҳукм нусхасини олган кундан эътиборан шу муддат ичида Тошкент вилоят судининг апелляция судлов ҳайъатига апелляция тартибида шикоят ёки протест келтириш ҳуқуқига эгадирлар.

Раислик қилувчи:                                   имзо                    ++++++++++

